Монгол Улсын Их Хурлын  зургаа дахь удаагийн сонгуулийн ээлжит бус чуулганы Хууль зүйн байнгын хорооны 2012 оны 09 дүгээр сарын 12-ны өдөр /Лхагва гараг/-ийн хуралдаан 11 цаг 15 минутад Төрийн ордны “А” танхимд эхлэв.  
 
 Улсын Их Хурлын гишүүн Р.Гончигдорж ирц, хэлэлцэх асуудлын дарааллыг танилцуулж, хуралдааныг даргалав.

 
Хуралдаанд ирвэл зохих 16 гишүүнээс 11 гишүүн ирж, 68.7 хувийн ирцтэй байв. Үүнд:

Чөлөөтэй: Р.Бурмаа, Ч.Сайханбилэг.

Өвчтэй: З.Баянсэлэнгэ, Ш.Түвдэндорж, Д.Батцогт.

Нэг. Монгол Улсын Засгийн газрын 2012-2016 оны үйл ажиллагааны мөрийн хөтөлбөр.

Хэлэлцэж буй асуудалтай холбогдуулан Улсын Их Хурлын Тамгын газрын эрх зүй, хууль тогтоомжийн хэлтсийн ахлах зөвлөх Г.Цэрэндулам, Хууль зүйн байнгын хорооны зөвлөх Б.Баасандорж нарын бүрэлдэхүүнтэй ажлын хэсэг байлцав.

Хууль зүйн байнгын хорооны гишүүн Ж.Батзандан Монгол Улсын Засгийн газрын 2012-2016 оны үйл ажиллагааны мөрийн хөтөлбөрт оруулах саналаа уншиж танилцуулав.

Р.Гончигдорж: -Улсын Их Хурлын гишүүн Ж.Батзанданы гаргасан саналыг Төрийн байгуулалтын байнгын хороон дээр байгуулагдах ажлын хэсэгт хүргүүлэх саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.
Байнгын хорооны хуралдаанаар дээрх найруулгын саналыг дэмжиж, Төрийн байгуулалтын байнгын хороонд хүргүүлэхээр тогтов.

Хуралдаан 11 цаг 35 минутад өндөрлөв.

Тэмдэглэлтэй танилцсан:

ХУРАЛДААН ДАРГАЛАГЧ,  УЛСЫН ИХ ХУРЛЫН ГИШҮҮН 


Р.ГОНЧИГДОРЖ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
УЛСЫН ИХ ХУРЛЫН 2012 ОНЫ ЭЭЛЖИТ БУС ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 09 ДҮГЭЭР
САРЫН 12-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Р.Гончигдорж: - Хууль зүйн байнгын хорооны 09 дүгээр сарын 12-ны өдрийн хуралдаанаа эхлүүлье.
Хуралдаанд ирц 16 гишүүнээс томилолттой байгаа гишүүн 1, нийт 12 гишүүн ирсэн ирцийн бүрдэл байна.

Өнөөдрийн хуралдаанаар Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын тогтоолын төслийн анхны хэлэлцүүлгийг явуулахтай холбогдуулж Байнгын хорооны хэлэлцүүлгийг эхлүүлж байна.

Өнөөдөр анхны хэлэлцүүлгээ хийгээд санал, дүгнэлтээ Төрийн байгуулалтын байнгын хороонд хүргүүлж, Төрийн байгуулалтын байнгын хороон дээрээс нэгтгэсэн анхдугаар хэлэлцүүлгийн санал, дүгнэлтүүдийг Улсын Их Хурлын чуулганы нэгдсэн хуралдаанд оруулах ийм горимтой.
Хэлэлцэх асуудлын талаар саналтай гишүүд байна уу?

-Алга байна.

Хэлэлцэх асуудлаа баталлаа.

Хэлэлцэх асуудалдаа оръё. Байнгын хорооны гишүүд шууд санал хэлэх ажиллагаандаа орно. Саналтай гишүүд саналаа хэлье.

Саналтай гишүүн байна уу?

-Ж.Батзандан гишүүн байна. Надад бас хоёр санал байна.

Ингээд саналаа эхлүүлье. Санал таслагдсан.

Ж.Батзандан: -2012-2016 оны Засгийн газрын үйл ажиллагааны хөтөлбөртэй холбогдуулж эрх чөлөөтэй монгол хүн хэсэгт тодорхой нэмэлт, өөрчлөлтүүдийг, бас саналуудыг тусгуулах бодолтой байна. Нийт 20 гаруй санал байгаа. Би цаасан дээр буулгасан байгаа. Энийгээ бас  ажлын хэсэгт хүргүүлнэ. Гэхдээ тодорхой зарим нэг зарчмын шинжтэй саналуудыг уншиж танилцуулъя.
Эрх чөлөөт монгол хүн хэсэгт 4-т нь, Монгол үндэстэн, Монголын ард түмний язгуур эрх ашгийг хохироосон улс төрийн намын үйл ажиллагааг зогсоох, улс төрчдөд хариуцлага тооцох механизмыг бий болгож, сонгуулмйн амлалтаа биелүүлээгүй улс төрийн нам, улс төрчидтэй хариуцлага тооцдог системийг бий болгоно гэж заасан байгаа. Үүнийг арай боловсронгуй болгомоор байна.
Миний санал бол Үндсэн хуулийн суурь зарчим, байгуулалт, Монгол улсын үндэсний эрх ашгийн эсрэг үйл ажиллагаа явуулсан улс төрийн нам, улс төрчдөд хариуцлага тооцох механизмыг бий болгоно гэж найруулбал зүйтэй байх гэсэн санал оруулж байна.

Мөн 5 дугаар хэсэгт, зөвшөөрөл, лицензийн тоог эрс цөөлнө.

8-д нь зөвшөөрөл, лиценз авдаг олон шат дамжлагыг энгийн хэлбэрт оруулна гэсэн хоёр тусдаа заалт байгаа. Үүнийг нэгтгэе. Нэгтгэн нэг найруулга болгож өөрчилье гэдэг санал оруулж байна. Энэ найруулгыг зөвшөөрөл, лицензийн тоог эрс цөөлж, зөвшөөрөл, лиценз авдаг олон шат дамжлагыг энгийн хэлбэрт оруулна гэж найруулж оруулъя гэсэн саналыг дэвшүүлж байна.

6-д, нэг цонхны үйлчилгээтэй холбоотой заалт байгаа. “Нэг цонхны” үйлчилгээг  нэвтрүүлснээр иргэн зөвхөн нэг цонхоор, төрийн нэг албан хаагчтай харьцдаг зарчмыг тогтооно. Бусад шат дамжлагад төрийн байгууллагууд хоорондоо харьцах замаар иргэнд үйлчилнэ гэдгийг нэвтрүүлснээр иргэн зөвхөн нэг цонхоор нийтийн нэг албан хаагчтай харьцдаг зарчмыг тогтооно гэж оруулж өгье.
Цааш нь Дотоод хэргийн чиг үүрэг давамгайлсан, дээрх зорилт, шинэчлэлийг хэрэгжүүлэхийн тулд дараах үйл ажиллагааг авч хэрэгжүүлнэ гэж үйл ажиллагааны чиглэлүүд байгаа. Үүнтэй холбоотойгоор дотоод хэргийн чиг үүрэг давамгайлсан байдлыг халах замаар Хууль зүйн яамны чиг үүрэг, зохион байгуулалтыг өөрчлөн, хууль зүйн бодлогыг хүний эрх, эрх зүйт ёсны шинэтгэлд чиглүүлнэ гэсэн заалтыг дотоод хэргийн чиг үүрэг давамгайлсан байдлыг халах замаар Хууль зүйн яамны чиг үүрэг, зохион байгуулалтыг өөрчлөн боловсронгуй болгож, хууль зүйн бодлогыг шинжлэх ухааны үндэстэй, хүний эрх, эрх зүйт ёсны зарчимд нийцүүлэх механизм бий болгоно гэж өөрчилж, найруулах нь зүйтэй байх гэсэн санал оруулж байна.
Цааш нь төрийн албан тушаалтны эрх мэдлийг тодорхойлсон хууль зүйн бодлогыг өөрчилж, иргэний эрхийг хамгаалж, иргэнд үйлчлэх нийтийн алба, иргэний алба болгон шинэчилнэ гэснийг төрийн албан тушаалтны эрх мэдлийг тодорхойлсон хууль зүйн бодлогыг өөрчилж,  төрийн албыг нийтийн эрх ашгийг хамгаалж, иргэнд үйлчлэх нийтийн алба, иргэний алба болгон шинэчилнэ гэж ингэж өөрчилж найруулъя.
8 дугаарт бас тодорхой заалт байгаа. Ардчилсан нийгмийн зарчим, улс орны хөгжлийн шаардлагад нийцсэн орчин үеийн эрүүгийн хуультай болно гэж оруулсан байгаа. Үүнийг арай дэлгэрэнгүй болгож өөрчилье. Ардчилсан нийгмийн үнэт зүйл, зарчим, улс орны хөгжлийн шаардлагад нийцсэн авлига, албан тушаалын болон шинэ төрлийн гэмт хэрэг, зөрчилтэй тэмцэх, урьдчилан сэргийлэх, хариуцлага тооцох чадавхитай, Эрүүгийн хууль тогтоомжийн тогтолцоог бүрдүүлж, ялын бодлогыг оновчтой, үр нөлөөтэй, олон сонголттой болгоно.

Эрүүгийн эрх зүйн шоронжсон нөхцөл байдлыг арилгана гэж илүү тодорхой өөрчилж, найруулж оруулъя гэдэг санал байна.

10-т, хууль зүйн мэргэжлийн болон иргэний боловсролын тогтолцоог боловсронгуй болгож, хууль зүйн боловсролыг шинэ шатанд гаргана гэсэн өгүүлбэр байгаа. Үүнийг илүү дэлгэрэнгүй оруулж өгье. Хууль зүйн мэргэжлийн болон иргэний боловсролын тогтолцоог боловсронгуй болгож, мэргэжлийн хуульч бэлтгэх тогтолцоог шинэ шатанд гаргана. Иргэдийн эрх зүйн боловсролыг дээшлүүлэх, иргэний боловсрол хөтөлбөрийг хэрэгжүүлнэ гэдэг саналыг тусгуулах нь зүйтэй байх гэж бодож байна.
11-д, хуульчдын мэргэжлийн өөрөө удирдах ёсны байгууллагыг чадавхижуулна гэж орсон байгаа. Үүнийг бас илүү дэлгэрэнгүй болгомоор байна. Хуульчдын мэргэжлийн өөрөө удирдах ёсны байгууллагыг байгуулж, чадавхижуулна гэж, байгуулах асуудлыг нь шийдье. Бас чадавхижуулах асуудлыг нь хариуцаж хийнэ гэж оруулж өгмөөр байна.
12 дээр, төрийн албыг нийтийн алба болгон шинэчлэн зохион байгуулж иргэдэд өдөр тутам үйлчилдэг иргэний алба бий болгож цахимжуулна гэж байгаа. 

19 дээр бас, нийтийн албаны цалин хангамжийг ажлын бүтээмжтэй уялдуулан тооцдог шинэчлэлийг нэвтрүүлэх замаар үйлчилгээний чанар, хүртээмжийг сайжруулна гэж оруулсан байгаа. Энэ хоёрыг нэгтгэж иргэдэд өдөр тутам үйлчилдэг нийтийн албан хаагчдыг иргэд өөрсдөө үнэлдэг тогтолцоонд оруулж, цалин хангамжийг ажлын бүтээмжтэй уялдуулан тооцож, үйлчилгээний чанар, хүртээмжийг сайжруулна гэж нэгтгэн найруулах нь зүйтэй байх гэж бодож байна.
13-т, авлига, ашиг сонирхлын зөрчилтэй тэмцэх ажлыг эрчимжүүлж, нийтийн албаны үйл ажиллагааг иргэдэд ил тод, ялгамжгүй, шударга, хүртээмжтэй, хүнд сурталгүй болгоно гэж ингэж найруулсан байгаа. Үүнийг ялгамжгүй гэдэг үгийг нь авч хаявал яасан юм бэ? Үүнийг найруулахдаа авлига, ашиг сонирхлын зөрчилтэй тэмцэх ажлыг эрчимжүүлж, нийтийн албаны үйл ажиллагааг иргэдэд хүнд сурталгүй, ил тод, алагчлалгүй, шударга, хүртээмжтэй болгоно гэж найруулж оруулах саналыг бас дэвшүүлж байна.
16-д, Улсын Их Хурлын хяналтыг сайжруулж, аудит, хүний эрх, статистик, нийтийн алба, авлигын хяналт зэрэг парламентын хяналтын бие даасан байгууллагуудыг иргэдийн хяналттай уялдуулан шинэчилнэ гэсэн өгүүлбэр байгаа. Үүнийг Улсын Их Хурлын хяналтыг сайжруулж, аудит, хүний эрх, статистик, нийтийн алба, авлигаас урьдчилан сэргийлэх хяналт зэрэг /“авлигаас урьдчилан сэргийлэх хяналт” гэдгийг нэмж оруулаач ээ гэсэн саналыг дэвшүүлж байна/ парламентын хяналтын бие даасан байгууллагуудыг иргэдийн хяналттай уялдуулан шинэчилнэ гэж оруулах саналыг дэвшүүлж байна.
18-д, залуучуудын хөгжлийн асуудлыг үндэсний хэмжээнд бодлого боловсруулах, түүнийг хэрэгжүүлэх, хэрэгжилэд хяналт тавих чиг үүрэг бүхий Засгийн газрын үндэсний хороо байгуулан хэрэгжүүлнэ гэсэн саналыг “залуучуудын үндэсний асуудлыг үндэсний хэмжээнд бодлого боловсруулах, түүнийг хэрэгжүүлэх, хэрэгжилтэнд хяналт тавих чиг үүрэг бүхий Засгийн газрын үндэсний хороог байгуулна” гэж илүү тодорхой тусгаж өгөх нь зүйтэй байх аа.
23-т нь, судалгаа, шинжилгээний ажлыг их, дээд сургууль болон бодлогын институтээр төвлөрүүлнэ гэдгийг судалгаа, шинжилгээний ажлыг их, дээд сургууль болон бодлогын институт дээр төвлөрүүлж, шинжлэх ухаан, технологийг дэмжих сангийн санхүүжилтийг энэ зорилттой уялдуулна гэх мэт нийт 20 гаруй саналыг цаасан дээр буулгаад ажлын хэсэгт хүргүүлье. Заримыг нь би уншиж амжсангүй. Бас шинээр тодорхой саналууд байгаа. Ажлын хэсэгт албан ёсоор хүргүүлж байна. 

Засгийн газрын үйл ажиллагааны хөтөлбөрт тусгаж өгөөч ээ гэдэг саналыг хүргүүлж байна. Энэ саналаа албан ёсоор бичгээр ажлын хэсэгт, Байнгын хорооны даргад өгчих үү.
Р.Гончигдорж: -Ж.Батзандан гишүүнд баярлалаа. Ерөнхийдөө тодотгох, найруулах агуулгаар хийгдэж байгаа саналууд байна. Тийм учраас шууд Байнгын хорооноос дэмжих хэлбэрээр, санал хураалтгүйгээр Төрийн байгуулалтын байнгын хороонд нэгтгэнэ. Төрийн байгуулалтын байнгын хороон дээр байгуулагдах ажлын хэсэг үүнийг найруулгын болон тодотголын заалтуудыг нь бусад Байнгын хороодоос ирсэн саналуудтай нэгтгээд өгчихье гэсэн ийм  саналтай байна. Энэ саналыг дэмжиж байгаа гишүүд саналаа өгье. Баярлалаа.

Гишүүдийн олонхийн саналаар дэмжигдлээ.
Найруулга, тодотголын саналуудыг дэмжиж, Төрийн байгуулалтын байнгын хороонд хүргүүлэх нь зүйтэй гэж үзлээ.

Ер нь та бүхэнд яг манай Байнгын хорооны эрхлэх асуудалтай холбоотой тэр чиглэлээс нь тасалж материал хүргүүлсэн байгаа. Ер нь Байнгын хороод дээр яг эрхлэх асуудлын хүрээнд байгаа асуудлуудаар саналуудаа нэгтгэх нь зүйтэй юм.
Энд ийм хоёр зүйл байгаа юм, Их Хурлын дарга аа. Улсын Их Хуралд Өргөдлийн байнгын хороо байгуулж, шууд ардчиллын элементийг парламент хяналтад оруулна гэсэн нэг заалт. Улсын Их Хурал, Засгийн газрын нээлттэй сонсголын хэлбэрүүдийг хуульчлан баталгаажуулна гээд, дараа нь Улсын Их Хурлын хяналтыг сайжруулж, аудит, хүний эрх, статистик, нийтийн алба, авлигын хяналт зэрэг парламентын хяналтын бие даасан байгууллагуудыг иргэдийн хяналттай уялдуулан шинэчилнэ гэсэн энэ заалтууд Үндсэн хуулийн 25-ын 1.4-өөр Улсын Их Хурлын бүрэн эрхэд хамаарч байгаа асуудлууд. Тэгэхээр яг Улсын Их Хурлын бүрэн эрхэд хамаарч байгаа асуудлуудыг Засгийн газрын мөрийн хөтөлбөрт оруулах боломжгүй. Гэхдээ энэ бол бидний явуулах бодлого.
Бодлого нь бидний явуулах бодлого боловч яг Засгийн газраас хэрэгжүүлдэг биш, Улсын Их Хурлаас хэрэгжүүлдэг бодлого, үйл ажиллагаандаа Үндсэн хуулийн 25-ын 1.4-ийн дагуу явагдаж байгаа учраас энэ асуудлыг Засгийн газрын мөрийн хөтөлбөрөөс хасаад, ерөнхийдөө бид нарын явуулж байгаа үндсэн бодлого, чиг үүрэгтэй нийцэж байгаа. Тухайлбал, Өргөдлийн байнгын хороо байгуулчихлаа. Энд ярьж байгаа парламентын нээлттэй хэлэлцүүлгийг хуульчилж, баталгаажуулах асуудал нь байна. Энд бол, Засгийн газрын нээлттэй сонсголын хэлбэрүүдийг хуульчлан баталгаажуулна гэдгийг үлдээгээд Улсын Их Хурлын эрх мэдэлд хамаатай хүмүүсийг нь хасчихъя. Энэ бол ерөнхийдөө хуульд нийцүүлэх арга хэмжээний хүрээнд авч байгаа үйл ажиллагаа гэж ойлгоё гэсэн санал гаргаж байгаа юм.

З.Энхболд: -Улсын Их Хурлын мөрийн хөтөлбөр гэж байдаггүй учраас Улсын Их Хурал ирэх дөрвөн жилийн үйл ажиллагаандаа энийг мөрдөж ажиллана гэсэн нэг тогтоол гаргаж болно. Энэ дөрвөн жилд хийх ажил гээд. Тийм тохиолдол урьд нь гарч байгаагүй юм. Тэртэй тэргүй Улсын Их Хурал гаргаж байгаа хууль, тогтоолоороо энэ бодлого чинь үргэлж, өдөр болгон хэрэгжиж байдаг учраас ямар хэлбэрийг нь мэдэхгүй байна. Урьд нь ийм юм байгаагүй. Гэхдээ энэ бол ямар нэгэн бичиг баримт болоод санаачилсан гишүүн өөрөө тогтоолын төсөл санаачилж болно шүү дээ. Энэ удаагийн Улсын Их Хурал ийм зорилт тавья. Тэрний хүрээнд энэ чуулганаар тийм хууль санаачилъя. 
Нээлттэй сонсгол бол бараг бүх Байнгын хороо нээлттэй сонсголын журмаа баталчихсан байгаа. Тэрийг хийхийг Байнгын хорооны гишүүд өөрсдөө хэзээ яаж хийх тодорхой зарладаг хугацаатай /оролцогчдоо оролцуулахын тулд/. Ингээд шийдэгдсэн асуудлууд зөндөө байгаа юм. Хэрэгжүүлэх тухай л асуудал байгаа болохоос. Энэ нь болохгүй, энэ нь болно гээд санал хураагаад байдаггүй. Улсын Их Хурал өөрөө нээлттэй байгууллага учраас гишүүдийн гаргасан санал хэрэгждэг механизмуудтай. Эхлээд Байнгын хорооноосоо эхэлдэг. Дараа нь чуулганаар орж тогтоол болж болно. Эсвэл Байнгын хороон дээрээ үлдчихэж болдог. 
Би санал гаргасан гишүүнийг одоогийн Улсын Их Хурлын тухай хууль дэгийн тухай хуулиа харж байгаад хэлбэржүүлээд оруулаад ирвэл Их Хурлын гишүүд дэмжинэ гэж бодож байна.
Р.Гончигдорж: -Гишүүдээс гаргаж байгаа санал биш, Засгийн газрын мөрийн хөтөлбөрт орсон. Засгийн газрын мөрийн хөтөлбөрт орохдоо сонгуулийн мөрийн хөтөлбөрт энэ асуудлууд байсан юм. Тийм учраас сонгуулийн мөрийн хөтөлбөрт орсон асуудлаад Засгийн газрын мөрийн хөтөлбөрөөр хэрэгжих асуудлаа энд ялгаж байгаа гэдэг агуулгаар эд нарыг хасчихъя. Гишүүд гаргасан санал биш, энэ саналыг дэмжиж байгаа гишүүд саналаа өгье.
-Дэмжлээ. Найруулга дээр нь энийгээ.

С.Баярцогт гишүүн.
С.Баярцогт: -Би ингэж бодоод байна. Засгийн газрын мөрийн хөтөлбөрийг Улсын Их Хурлын тогтоолоор баталдаг шүү дээ. Батлаад, баталсан тогтоол дотроо сонгуулийн хууль  дотор ялсан намын мөрийн хөтөлбөр бол Засгийн газрын үндэс болно гээд 36-гийн 4-т заасантай уялдуулаад Улсын Их Хурлын хэмжээний хүрээнд ийм, ийм шинэчлэлийн бодлогыг хэрэгжүүлнэ гэсэн заалтуудыг Улсын Их Хурал тэргүүн ээлжинд энэ дөрвөн жилийн хугацаанд авч хэрэгжүүлнэ гэсэн маягаар оруулаад тэр тогтоолоо давхар баталчихъя гэсэн санал байна.
Р.Гончигдорж: -Энэ арга хэмжээг дэмжиж байгаагаа илэрхийлж байна. Дэмжиж байгааг эрх мэдлийн хуваарилсан хуваарилалтын дагуу Улсын Их Хурлаас Засгийн газрын мөрийн хөтөлбөрийг батлах үедээ Улсын Их Хурлаас цаашид, сая Их Хурлын дарга ч хэллээ. Энэ асуудлуудыг тогтоол хэлбэрээр оруулж болох юм гэсэн ийм санал гарч байна. Тэрийг тухайн үедээ Улсын Их Хурлын батлах тогтоолын үед тогтоолоо хэлэлцэж байхдаа тэнд оруулах саналын хэлбэрээр арга хэмжээ авъя. Энэ бол манай Байнгын хорооны протоколд ингээд тусгагдчихъя.
Д.Ганбат: -Санал хэлье.
Р.Гончигдорж: -Уг нь саналаа тасалчихсан. Санал энд хоцорсон бол өөр, дараагийн Байнгын хорооны хуралдаан дээр гишүүд оруулж ирээд, тэр Байнгын хорооноос бас ороод ирэх боломжтой. Ингээд Хууль зүйн байнгын хороогоор Монгол Улсын Засгийн газрын 2012-2016 оны үйл ажиллагааны хөтөлбөр батлах тухай Улсын Их Хурлын  тогтоолын төсөлтэй холбогдуулсан анхны хэлэлцүүлгээ хийлээ. Гишүүдээс гаргасан саналыг Төрийн байгуулалтын байнгын хороонд шилжүүлье.  Ингээд баярлалаа. Хуралдаан дууслаа.

Соронзон хальснаас буулгасан:

